
Qələbə bizimdir! Qarabağ Azərbaycandır!

Bu gün cənab İlham Əliyevin ilk 
dəfə prezident seçilməsinin növbəti 
ildönümünü qeyd edirik. İnanıram 
ki, geridə qalan 18 ilin uğurları 
saysız-hesabsız olduğuna görə bu 
mövzuda mülahizələrini qələmə 
alanlar çox olacaq. Odur ki, mən 
son 18 ildə ölkədə həyata keçirilən 
hərtərəfli islahatlartdan, regionların 
sosial-iqtisadi inkişafından, BMT 
Təhlükəsizlik Şurasının qeyri-daimi 
üzvü seçilməyimizdən,  Qoşulmama 
Hərəkatına sədrliyimizdən, dünyanın 
əlli ən güclü ordusindan birini yarat-
mağımızdan, “kosmik klub”un üzvü 
olmağımızdan, Bakının beynəlxalq 
tədbirlərin keçirildiyi əsas məkanlardan 
birinə çevrilməsindən söz açmıram. 

Mən bu yazıda əsas fikri 
 İlham Əliyevin Türk dövlətlərinin 
əməkdaşlığına, türkdilli ölkələrin iş bir-
liyinin yaradılmasına və ümumiyyətlə, 
türk dünyasının möhtəşəm gələcəyinə 
zəmin yaradılmasında iştirakına 
yönəltmək istəyirəm. Çünki İlham 
Əliyev hələ Prezident seçilməzdən 
xeyli əvvəl – Azərbaycan Parlamen-
tinin AŞPA-dakı daimi nümayəndə 
heyətinə sədrlik etdiyi günlərdən 
bu istiqamətdə qətiyyətli addımlar 
atırdı. Məhz deputat İlham Əliyevin 
təşəbbüsü ilə bu beynəlxalq qurumda-
kı Türkiyə və Azərbaycan nümayəndə 
heyətlərinin birgə fəaliyyət göstərilməsi 
ənənəsi yaradılmış və həmin birlik 
nəticəsində AŞPA-nın Ermənistanı iş-
ğalçı dövlət kimi tanıyan sənədi qəbul 
edilmişdir. 

2003-cü ilin 15 oktyabrından sonra 
isə Prezident İlham Əliyev beynəlxalq 
aləmdəki Azərbaycan və Türkiyə 
diaspor təşkilatlarının birlikdə fəaliyyət 
göstərməsi təşəbbüsü ilə çıxış etmiş 
və bu, öz müsbət nəticələrini vermiş-
dir. Nəticə göz qabağındandır. 

Yeri gəlmişkən, ötən il oktyabrın 
15-də – müharibənin qızğın çağında 
Türkiyənin NTV telekanalına müsahibə 
verən İlham Əliyev israr edirdi ki, bu 
münaqişənin həllinə hansısa müdaxilə 
ediləcəyi təqdirdə və ya döyüşlərin 
hərbi müstəvidən siyasi müstəviyə, 
siyasi prosesə çevrilməsi baş verərsə, 
Türkiyə mütləq prosesin içində olmalı-
dır: “Biz çox açıq və dəqiq mövqeyimi-
zi bildirdik ki, Türkiyə mütləq bu işlərdə 
olmalıdır. Əgər olarsa, o zaman bu 
döyüşlər daha tez bir vaxtda dayana-
caq və sülh prosesi başlayacaq. Mən 
onu da bildirmişdim ki, faktiki olaraq 
Türkiyə prosesdə var. Çünki dünən 
cənab Ərdoğanın və cənab Putinin 
danışığı bunu göstərir. Eyni zamanda, 
ondan əvvəlki günlərdə Türkiyənin 
və Rusiyanın xarici işlər nazirlərinin, 
müdafiə nazirlərinin də telefon danı-
şıqları olub. Onlar Qarabağ mövzusu-
nu müzakirə edirlər”.

Dövlət başçımız başqa bir 
müsahibəsində isə demişdi ki, 
Türkiyə mütləq bu münaqişənin həlli 
prosesində olmalıdır: “ Hansı sta-
tusda olacaq, bu, texniki məsələdir. 
De-fakto artıq Türkiyə var. Onsuz da 
Türkiyə Minsk qrupunun üzvüdür... Biz 
mövqeyimizdə qalırıq və əlbəttə, ümid 
edirik ki, bu məsələ tez bir zamanda 
masa arxasında həll edilsin. Türkiyə 
mütləq bu işlərdə fəal rol oynamalıdır 
və əminəm ki, oynayacaqdır”.

Prezident İlham Əliyevin Türk dün-
yasının iş birliyinin formalaşdırılması 
istiqamətində atdığı növbəti addımlar-
dan biri də 2009-cu ilin oktyabr ayında 
Naxçıvanda reallaşmışdı. Məhz 
Naxçıvan Bəyannaməsi ilə yaradılan 
Türk Şurası ölkələrimiz və xalqlarımız 
arasında əlaqələrin inkişafına mühüm 
töhfə vermişdir. 

Dövlət başçımız Naxçıvan 
Bəyannaməsindən, təxminən, dörd 
il sonra –2013-cü il avqustun 16-da 
TDƏŞ-in Qəbələ Sammitində böyük 
uzaqgörənliklə söyləmişdir ki, XXI 
əsr Türk əsri olmalıdır: “Bu gün bizim 
ölkələrimiz uğurla və inamla inki-
şaf edir. Bu gün dünyanın müxtəlif 
yerlərində, o cümlədən, əfsuslar 
olsun ki, İslam dünyasında proseslər 
müxtəlif istiqamətdə gedir, qarşıdur-
malar, vətəndaş müharibələri, digər 
xoşagəlməz hallar baş verir. Bizim 
diyarlarımızda, türk diyarında isə 
sabitlik, inkişaf hökm sürür. Bu, böyük 
nailiyyətdir, böyük sərvətdir. Xüsusilə 
nəzərə alsaq ki, dünyada hələ də 
maliyyə və iqtisadi böhran davam edir, 
bizim ölkələrimizin uğurlu inkişafı, 
ölkələrdə mövcud olan sabitlik və 
tərəqqi hesab edirəm ki, xalqlarımızın 
böyük nailiyyətidir, dövlətlərimizin bö-
yük sərvətidir. Biz bu sərvəti qorumalı-
yıq, birgə səylərlə qorumalıyıq, inkişaf 
etdirməliyik. XXI əsr türk dünyasının 
əsri olmalıdır”.

Fəxrlə və qətiyyətlə deyə bilərik ki, 
həmin iş birliyi regiondakı proseslərin 
Azərbaycanın xeyrinə dəyişməsində 
az rol oynamamışdır. Yadımdadır, bu il 
martın 31-də TDƏŞ-in videokonfrans 
formatında keçirilən qeyri-formal zirvə 
toplantısında çıxış edən Qazaxıstanın 
birinci Prezidenti – Elbası, Türk Şura-
sının fəxri sədri Nursultan Nazarbayev 

İkinci Qarabağ müharibəsindəki şanlı 
qələbəmiz münasibətilə Azərbaycan 
Prezidentini təbrik edərək demişdi: “Bu 
gün mən həm də Azərbaycan Respub-
likasının Prezidenti İlham Heydər oğlu 
Əliyevi təbrik edirəm. Xüsusilə qeyd 
etmək istəyirəm ki, ərazi bütövlüyünün 
bərpa edilməsi məsələsində Türkiyə 
önəmli rol oynamışdır”. Yeri gəlmişkən, 
həmin gün “Türk dünyasının gələcəyi– 
2040” adlı sənədin hazırlanmasını 
təklif edilmişdi və həmin istiqamətdə 
işlər davam edir. 

Nursultan Nazarbayevin  
“Azərbaycanın ərazi bütövlüyü-
nün bərpa edilməsi məsələsində 
Türkiyə önəmli rol oynamışdır” – 
ifadəsinin təsdiqinə dövlət başçımızın 
nitqlərində də tez-tez rast gəlirik: “Biz 
müharibənin ilk günündən qardaş 
Türkiyədən böyük dəstək aldıq. Mənim 
əziz qardaşım, Cümhurbaşqanı Rəcəb 
Tayyib Ərdoğan sentyabrın 27-də 
müharibə başlanan gün açıq şəkildə 
Azərbaycana dəstək ifadə etdi. Bu 
siyasi və mənəvi dəstəyin çox böyük 
əhəmiyyəti var idi. Əziz qardaşım 
bildirmişdi ki, Azərbaycan yalnız deyil, 
Türkiyə Azərbaycanın yanındadır... 
Bu dəstəyə görə qardaş Türkiyəyə və 
onun hörmətli Cümhurbaşqanı Rəcəb 
Tayyib Ərdoğana dərin təşəkkürümü 
bildirmək istəyirəm. Müharibə 
dövründə və müxtəlif dövrlərdə Pre-
zident Ərdoğanın və Türkiyənin digər 
rəsmi şəxslərinin çoxsaylı bəyanatları 
məsələnin həllində xüsusi önəmli rol 
oynamışdır”. 

Mən burada dövlət başçımı-
zın Türk dünyasının möhtəşəm 
gələcəyinə verdiyi tarixi töhfələrdən 
daha ikisini yada salmaq istəyirəm. 
Birincisi: 2014-cü il aprelin 24-də 
Praqada Avropa İttifaqının “Şərq 
tərəfdaşlığı” Proqramının 5 illiyinə 
həsr olunmuş sammitdə Ermənistan 
prezidenti Serj Sarkisyan Türkiyənin 
ünvanına növbəti cəfəngiyyatları 
səsləndirmişdi. Bu qatil siyasətçinin 
dilinin açılmasının əsas səbəbi isə 
Türkiyə rəsmilərinin həmin tədbirdə 
iştirak etməməsi idi. Amma erməni bir 
məsələni unutmuşdu... Tədbirdə çıxış 
edən Prezident İlham Əliyev demiş-
di: “Bu gün təəssüf ki, Ermənistan 
prezidenti burada fürsətdən istifadə 

edərək Türkiyəyə yenidən hücum edir. 
Bunu etmək asandır, çünki bu masa 
arxasında Türkiyə nümayəndələri 
yoxdur. Ancaq mən buradayam və 
Türkiyə –Ermənistan sərhədinin niyə 
bağlı olduğunu deyə bilərəm”. 

Dövlət başçımızın Serj Sarkisyana 
cavabı ilə bağlı Türkiyənin “Milliyet” 
(“Zirvə görüşündə Sarkisyan Türkiyəni 
günahlandırdı, Əliyev dərhal sərt 
cavab verdi”), “Radikal” (“Sarkisyanın 
Türkiyəni tənqid etməsinə Əliyevdən 
sərt təpki”), “Akşam” (“Türkiyə 
nümayəndələri burada yoxdursa, 
mən varam”), “Posta” (“Əliyevdən 
Ərdoğana dəstək”), “Cumhuriyet” 
(“Türkiyəni tənqid edən Sarkisyana 
Əliyevdən sərt cavab”), “Hurriyet Daily 
News” (“Praqa Sammitində Sarkis-
yan Türkiyəni tənqid edərkən Əliyev 
rəsmi Ankaranın müdafiəsinə qalx-
dı”), qəzetlərində çoxsaylı xəbər və 
məqalələr dərc olunmuşdu. Həmçinin 
“Yeni Şafak”, “Sözcü”, “Star” qəzetləri 
və digər mətbu orqanları da Prezident 
İlham Əliyevin qətiyyətli mövqeyindən 
bəhs etmişdilər.

Qeyd etmək istədiyim ikinci 
fakt türk dünyasında on milyonlar-
la insanın qəlbini dağa döndərmiş, 
gözlərini sevinc yaşları ilə bəzəmişdi. 
Həmkarlarımızın yazdığı kimi, bu addı-
mı ya Heydər Əliyev ata bilərdi, ya da 
İlham Əliyev.

Məlum olduğu kimi, 2016-cı ildə 
Bakıda Azərbaycan – Türkiyə Stra-
teji Əməkdaşlıq Şurasının V iclası 
keçirilməli idi. Qardaş ölkədə baş 
verən məlum qanlı terror hadisələrinə 
görə cənab Ərdoğan Bakıya gələ 
bilmədi. Azərbaycan Prezidenti isə 
təklif irəli sürdü ki, onda həmin iclas 
Ankarada keçirilsin: “O gələ bilmirsə , 
mən gedərəm!” 

... Azərbaycan Prezidenti İlham 
Əliyev onu Türkiyə Prezidentinin 
Sarayına aparan avtomobildən düşən 
kimi türkiyəli həmkarını bir neçə dəfə 
qucaqladı, mətbuat konfransının 
sonunda isə Türkiyə Prezidentini bağ-
rına basdı. Bəzi ekspertlərin fikrincə, 
dövlətimizn başçısı bütün varlığı ilə 
də Azərbaycanın Türkiyənin yanında 
olduğunu göstərdi. 

Prezidentlərin səhnədə bir-birinə 
sarılmasını izləmək isə xüsusilə təsirli 
idi. Mən o səmimiyyəti Bakıda keçirilən 
Zəfər paradında da gördüm.

Bu isə o deməkdir ki, Prezident 
İlham Əliyev təkcə Azərbaycanın sa-
bahı naminə çalışmır. O, türk dünya-
sının da möhtəşəm gələcəyinə zəmin 
yaradılmasına sidq ürəklə xidmət edir. 
Çünki bu əsr bizim əsrimizdir!

İttifaq MİRZƏBƏYLİ,  
“Xalq qəzeti” 

Türk dünyasının 
möhtəşəm gələcəyinə 
zəmin yaradan lider

Azərbaycanın həm hərbi, 
həm də diplomatiya sahəsində 
əldə etdiyi bu uğurda ən böyük 
paylardan biri, şübhəsiz ki, 
əziz qardaşım cənab Prezident 
İlham Əliyevə aiddir. Qardaşım 
İlham Əliyev bununla mərhum 
Heydər Əliyevin ona vəsiyyət 
olaraq etdiyi arzusunu da 
yerinə yetirmişdir. Azərbaycan 
qardaşım İlham Əliyevin 
qətiyyətli rəhbərliyi ilə, inşallah, 
dastan yazmaqda davam edəcək.

Türkiyə Cümhuriyyətinin 
Prezidenti Rəcəb Tayyib 

Ərdoğanın Bakıda keçirilən Zəfər 
paradındakı nitqindən

10 dekabr 2020-ci il.

Ulu öndər Heydər Əliyevin xilas edib əbədilik qazandırdığı gənc 
müstəqil Azərbaycanın gündən-günə artan uğurları, hərtərəfli 
nailiyyətləri ötən ilin payızındakı 44 günlük Vətən müharibəsinin 
nəticəsi ilə daha da zənginləşdi. Qalib dövlətimiz dünyanın bütün 
ölkələrində bütün bunlardan söz açılmasına nail oldu. Bu bir faktdır 
ki, bu uğurlarımızın təməli ulu öndərin ölkədə siyasi hakimiyyətə 
qayıtması ilə qoyulmuşdu. Həmin möhtəşəm özül üzərində vüsət 
alan tərəqqi və inkişaf mərhələsi isə 2003-cü il oktyabrın 15-dən 
sonra başlandı. 

Abşeron rayonunun Bakı–Şamaxı–Yevlax 
(33 km)–Pirəkəşkül avtomobil yolunun 

tikintisi ilə bağlı tədbirlər haqqında
Azərbaycan Respublikası Prezidentinin Sərəncamı

Azərbaycan Respublikası 
Konstitusiyasının 109-cu maddəsinin 32-ci 
bəndini rəhbər tutaraq qərara alıram:

1. Bakı–Şamaxı–Yevlax (33 km)–
Pirəkəşkül avtomobil yolunun tikintisi 
məqsədilə “Azərbaycan Respublikasının 
2021-ci il dövlət büdcəsində dövlət əsaslı 
vəsait qoyuluşu (investisiya xərcləri) üçün 
nəzərdə tutulan vəsaitin bölgüsü”nün  
1.1.14-cü yarımbəndində göstərilmiş 
məbləğin 3,3 milyon (üç milyon üç yüz min) 
manatı Azərbaycan Avtomobil Yolları Dövlət 
Agentliyinə ayrılsın.

2. Azərbaycan Respublikasının Maliyyə 
Nazirliyi bu Sərəncamın 1-ci hissəsində 
göstərilən məbləğdə maliyyələşməni təmin 
etsin.

3. Azərbaycan Respublikasının Nazirlər 
Kabineti bu Sərəncamdan irəli gələn 
məsələləri həll etsin.

İlham ƏLİYEV 
Azərbaycan Respublikasının Prezidenti

Bakı şəhəri, 14 oktyabr 2021-ci il

İtaliya şirkətlərinin 
Azərbaycanda 
fəaliyyəti alqışlanılır 

Dövlətimizin başçısı daha sonra deyib: 
“Əlbəttə, həllini gözləyən müəyyən məsələlər 
qalmaqdadır. Xüsusən də, hazırda Rusiya 
sülhməramlılarının məsuliyyət zonasın-
da olan ərazilərimizə səfər etmək üçün 
Azərbaycandan icazə almalı olan əcnəbilər 
məsələsi var. Qarabağa səfər edən dırnaq-
arası turistlərin sayı kəskin şəkildə azalsa da, 
bəzi əcnəbilər hələ də bizim ərazimizə, Rusiya 
sülhməramlılarının olduğu yerlərə qanunsuz 
daxil olurlar. Bu məsələ Rusiyanın səlahiyyətli 
orqanlarının, Müdafiə Nazirliyinin diqqətinə 
çatdırılıb ki, buna son qoyulsun. Bu və bəzi 
digər məsələlər öz həllini tapmalıdır. Ancaq 
hazırda biz onların fəaliyyətindən, ümumilikdə, 
razıyıq”.

Dövlətimizin başçısı müsahibədə jurnalis-
tin düşməndən təmizlənən ərazilərə investi-
siya qoyulması ilə bağlı sualını da cavablan-
dırıb. Ölkə rəhbəri artıq o torpaqlara sərmayə 
yatırımı istiqamətində xeyli iş görüldüyünü, bu 
məsələnin yüksək səviyyədə gerçəkləşməsi 
məqsədilə xüsusi investisiya proqramının 
qəbul edildiyini də diqqətə çatdırıb.  Prezident 
İlham Əliyev, eyni zamanda, cari il üçün 
nəzərdə tutulmuş məbləğin, təqribən, 1,3 
milyard ABŞ dolları təşkil etdiyini, investisiya-
nın, əsasən, infrastruktur layihələrinin icra-
sına yönəldildiyini, həmçinin ilin sonunadək 
sahəsi 10 min kvadratkilometrə bərabər olan 
azad edilmiş ərazilərin elektrik enerjisi ilə 
təminatının tam başa çatdırılacağının nəzərdə 
tutulduğunu vurğulayıb. 

Prezident İlham Əliyev daha sonra 
düşməndən təmizlənən torpaqlarda hazırda 
avtomobil və dəmir yollarının inşa edildiyi-
ni də qeyd edərək, bildirib: “Azad olunmuş 
ərazilərdə, Füzulidə yerləşən yeni hava limanı 
hazırdır. Artıq o, ilk təyyarələri qəbul edib. 
Biz onu səkkiz aya inşa etmişik. Daha iki 
hava limanının inşası davam edir. Bununla 
yanaşı, biz artıq yaşayış binalarının tikintisi 
layihələrinə başlamışıq. İki şəhərin baş planı 
təsdiq edilib və işlərə start verilib. Yəni biz 
işlərə çox fəal başlamışıq və planımız keçmiş 
məcburi köçkünlərin doğma evlərinə ən qısa 
zamanda qaytarılmasıdır”.

Jurnalistin “İtaliyanın yenidənqurma 
işlərinə cəlb edilməsi nəzərdə tutulurmu və ya 
İtaliya artıq bu işlərdə iştirak edirmi?” sualına 
cavabında isə dövlətimizin başçısı İtaliyanın 
Azərbaycanın dəvəti ilə bərpa-quruculuq 
işlərinə ilk qoşulan ölkələrdən biri olduğunu 
xatırladıb. 

Yeri gəlmişkən, qeyd edilən iki dövlətdən 
birincisi Türkiyədir. Vətən müharibəsinin 
Azərbaycanın qələbəsi ilə yekunlaşmasın-
da qardaş ölkənin rəhbəri Rəcəb Tayyib 
Ərdoğanın və digər dövlət və hökumət 
rəsmilərinin mənəvi və siyasi dəstəyi böyük rol 
oynayıb. Savaş dövründə Türkiyə xalqının və 
mətbuatının diqqəti xüsusi əhəmiyyət daşı-
yıb. İşğaldan azad olunmuş torpaqlarımızın 
bərpasında da Türkiyə dövləti və şirkətlərinə 
mühüm önəm veriləcəyi əvvəlcədən bildirilib. 

(ardı 6-cı səhifədə)

Azərbaycan Respublikasının Prezidenti İlham Əliyev oktyabrın 7-də 
İtaliyanın “La Repubblica” qəzetinə verdiyi müsahibənin əvvəlində hazırda 
işğaldan azad edilən ərazilərdə mövcud vəziyyətə toxunaraq, müharibənin 

başa çatmasından sonra ötən bir il ərzində Rusiya sülhməramlılarının təmas 
xəttində–Qarabağ bölgəsində yerləşdiyini, bu müddətdə bəzi xırda insidentlər 
istisna olmaqla, vəziyyətin sabit qaldığını diqqətə çatdırıb. 



15 oktyabr 2021-ci il, cümə6

15 oktyabr 2020-ci il 
Həmin gün:
– Azərbaycan Respublikasının Prezidenti 

İlham Əliyev “Twitter” hesabında etdiyi 
paylaşımda yazıb: “Rəşadətli Azərbaycan 
Ordusu tərəfindən Füzuli rayonunun Arış, 
Cəbrayıl rayonunun Doşulu, Xocavənd 
rayonunun Edişə, Düdükçü, Edilli, 
Çiraquz kəndləri işğaldan azad edilib. Eşq 
olsun Azərbaycan Ordusuna! Qarabağ 
Azərbaycandır!”;

– Azərbaycan Respublikasının Prezidenti 
İlham Əliyev oktyabrın 15-də Türkiyənin NTV 
televiziyasına müsahibə verib. Müsahibədə 
deyilir: “Azərbaycan Ordusu demək olar 
ki, hər gün uğurlu əməliyyatlar keçirir. Bu 
əməliyyatlar haqqında ictimaiyyətə də 
məlumat verilir. Bizim əsas məqsədimiz ərazi 
bütövlüyümüzü bərpa etməkdir. Ona görə 
döyüş meydanında da əsas hədəf strateji 
yüksəklikləri işğalçılardan azad etmək və 
böyük əraziləri nəzarət altına almaqdır”.

– Azərbaycan Respublikasının Prezidenti 
İlham Əliyev “Rossiya Seqodnya Beynəlxalq 
İnformasiya Agentliyi” media qrupunun baş 
direktoru Dmitri Kiselyova müsahibə verib. 
Müsahibədə deyilir: “Bu günə qədər bizdə 

dinc əhali arasında 43 nəfər həlak olan 
və 200-dən çox yaralı var, təmas xəttinə 
yaxın kəndlərdə və şəhərlərdə 2 minə 
yaxın ev ya tamamilə dağıdılıb, ya da zərər 
çəkib. Təəssüf ki, atəşkəs parametrləri 
razılaşdırıldıqdan sonra da Ermənistan 
tərəfindən artilleriya atəşləri davam edir, 
o cümlədən Gəncə şəhərinin vəhşicəsinə 
bombardman edilməsi nəticəsində 10 nəfər 
dinc sakin həlak olub və 40-a yaxın adam 
yaralanıb”;

– Azərbaycan Respublikasının Birinci 
vitse-prezidenti Mehriban Əliyeva rəsmi 
“Instagram” səhifəsində paylaşım edib. 
Paylaşımda yazılıb: “Nə dərəcədə 
insaniyyətdən kənar, rəhmsiz və mənəvi 
tənəzzülə uğramış olmalısan ki, dəfn 
mərasimi zamanı qəbiristanlığı qəsdən atəşə 
tutasan? Dünya ictimaiyyətini Ermənistanın 
müharibə cinayətlərini qınamağa çağırıram. 
Həlak olanların ailələrinə və doğmalarına 
başsağlığı verirəm. Allah rəhmət eləsin”;

– Azərbaycan Prezidentinin köməkçisi - 
Prezident Administrasiyasının Xarici siyasət 
məsələləri şöbəsinin müdiri Hikmət Hacıyev 
özünün “Twitter” hesabındakı paylaşımında 
Ermənistanın humanitar atəşkəsin arxasında 
gizlənərək dinc insanlara qarşı terror siyasəti 
yürütdüyünü qeyd edib. O vurğulayıb ki, 
Azərbaycan öz mülki şəxslərini qorumaq 
üçün suveren hüququnu özündə saxlayır;

– Azərbaycan Respublikasının Xarici 
İşlər naziri Ceyhun Bayramov İran 
İslam Respublikasının Xarici İşlər naziri 
Məhəmməd Cavad Zərifə telefon danışığında 
bölgədəki son vəziyyətlə bağlı məlumat 
verib;

– Azərbaycan Respublikasının Xarici 
İşlər naziri Ceyhun Bayramov Böyük 
Britaniyanın Avropa Qonşuluğu və Amerika 
bölgəsi üzrə Dövlət naziri Vendi Mortonla 
telefon danışığında Moskvada razılaşdırılmış 
humanitar atəşkəsin Ermənistan tərəfindən 
pozulmasının davam etdiyini bildirilib;

– Türkiyə Xarici İşlər Nazirliyinin 
yaydığı açıqlamada yazılıb: “Ermənistanın 
Azərbaycanda mülki yaşayış yerlərinə 
davam edən hücumlarını şiddətlə qınayırıq. 
Ermənistanın bu gün Tərtərə hücumu 
nəticəsində bir məzarlıqda təşkil olunan 
cənazə mərasimindəki dinc insanlardan üç 
nəfər ölüb, beş nəfər yaralanıb.

Bu son hücum Ermənistanın insani 
dəyərlərlə uyuşmayan, hüquq tanımayan 
üzünü bütün dünyaya bir daha göstərdi. 
Türkiyə Can Azərbaycanın qəhrəman xalqı 
ilə tam şəkildə həmrəydir”.

***                         
Azərbaycan Respublikası Xarici İşlər 

Nazirliyinin mətbuat xidməti   Ermənistan 
silahlı qüvvələrinin humanitar atəşkəsi 
kobud şəkildə pozaraq, Azərbaycanın sıx 
məskunlaşmış yaşayış yerlərini və mülki 
şəxslərini məqsədyönlü atəşə tutmağa 
davam etməsinə dair açıqlama yayıb. 
Açıqlamada yazılıb: 

“Səhər saatlarından etibarən, 
Azərbaycanın Ağdam, Ağcabədi, Goranboy 
və Tərtər rayonları artilleriya atəşinə məruz 
qalıb. Ermənistan silahlı qüvvələrinin 

Tərtər rayonunda dəfn mərasimi zamanı 
qəbiristanlığı bilərəkdən atəşə tutması 
nəticəsində 3 mülki şəxs həyatını itirib, 5 
nəfər isə ciddi xəsarət alıb.

Məqsədli şəkildə azərbaycanlı mülki 
şəxsləri hədəfə alaraq, dinc insanların hər 
hansı fərq qoyulmadan qətl edilməsi halı 
olan bu akt, Ermənistanın törətdiyi növbəti 
barbarlıq və insanlıq əleyhinə cinayətidir”. 

***       
Müdafiə Nazirliyi bəyanat yayıb. 

Bəyanatda bildirilib: 
“Düşmən cəbhənin müxtəlif 

istiqamətlərində geri çəkilməyə məcbur edilib. 
Oktyabrın 14-dən 15-ə keçən gecə cəbhənin 
Ağdərə–Ağdam və Füzuli–Hadrut–Cəbrayıl 
istiqamətlərində əvvəlki günlərdə olduğu 
kimi vəziyyət gərgin olaraq qalıb. Ermənistan 
silahlı qüvvələrinin bölmələri gecə ərzində 
cəbhənin bəzi istiqamətlərində Azərbaycan 
Ordusunun mövqelərinə basqın etməyə cəhd 
göstərib. Qoşunlarımız tərəfindən həyata 
keçirilən uğurlu tədbirlər nəticəsində qarşı 
tərəf ciddi itki verib və cəbhənin müxtəlif 
istiqamətlərində geri çəkilməyə məcbur edilib.

Azərbaycan Ordusu tərəfindən həyata 
keçirilən fəaliyyətlər nəticəsində cəbhənin 
müxtəlif istiqamətlərində düşmənin xeyli 
sayda canlı qüvvəsi, 2 ədəd T-72 tankı, 1 
ədəd “Tor-M2KM” zenit raket kompleksi, 4 
ədəd BM-21 “Qrad” YARS, 1 ədəd D-20, 1 
ədəd D-30 və 2 ədəd D-1 haubitsa topu, bir 
neçə PUA-sı və avtomobil texnikası məhv 
edilib və sıradan çıxarılıb.

Əldə olunan məlumata əsasən, 
Ermənistan silahlı qüvvələrinin müvəqqəti 
işğal etdiyi ərazilərdəki qüvvə və ehtiyatlarına 
ağır zərbə vurulub. Düşmənin canlı qüvvəsi, 
döyüş texnikası, silah-sursatı, yanacağı 
tükənmək üzrədir. Humanitar atəşkəs 
rejiminə əməl edən qoşunlarımız bütün 
cəbhə boyu əməliyyat üstünlüyünü saxlayır”.

“Xalq qəzeti”

Zəfər 
tarixinin 

xronikası 

Bu məqamda hörmətli oxucula-
rın nəzərinə çatdıraq ki, ermənilər 
özlərini otuz il qalib kimi təqdim 
etməyə çalışsalar da, dünya 
ictimaiyyəti bizi heç zaman məğlub 
hesab etmirdi. Çünki biz nəinki han-
sısa sülh sazişinə, hətta müharibənin 
başa çatmasını bildirən hansısa 
bir sənədə imza atmamışdıq. Biz 
ordu quruculuğuna nail olmaq üçün 
cəbhədə atəşkəsi təmin edən məlum 
sənədi imzalamışdıq və həmin 
sənədin imzalandığı 1994-cü ilin ma-
yından 2020-ci il sentyabrın 27-dək 
dövri olaraq xatırladırdıq ki, münaqişə 
sülh danışıqları ilə həll olunmasa, 
hərbi variantın seçilməsi bizim legitim 
hüququmuzdur. Ermənistanın isə bu 
gün hansısa hərbi əməliyyatlara baş-
lamaq üçün heç bir hüququ yoxdur. 
Çünki onlar kapitulyasiya aktını im-
zalayıblar. Özü də təkcə münaqişədə 
olan tərəflər arasında yox, regio-
nun ən güclü dövlətlərindən birinin 

 prezidentinin iştirakı ilə üçtərəfli 
sənəd imzalanıb. 

Azərbaycan xalqı məmnundur 
ki, biz 1994-cü ildə imzaladığımız 
atəşkəs haqqında müqavilənin 
nəticəsini ötən ilin payızında gör-
dük. Ulu öndər Heydər Əliyevin ordu 
quruculuğunu təmin etmək məqsədi 
ilə razılaşdığı atəşkəsin yaratdığı 
imkanlar Ermənistan ordusunun 
darmadağın edilməsi, işğalçı dövlətin 
diz çökdürülməsi, əsrlər boyu davam 
edən erməni miflərinin puç olması ilə 
nəticələndi.

Bu faktın daha dəqiq ifadə 
edilməsini Üçtərəfli Bəyanatın im-
zalanmasından bir ay sonra – ötən 
il dekabrın 10-da Bakıda keçirilmiş 
möhtəşəm Zəfər paradında Prezident 
İlham Əliyevin dilindən eşitdik. Dövlət 
başçımız vurğuladı ki, biz bu illər 
ərzində güc toplayırdıq, həm siyasi 
müstəvidə, beynəlxalq təşkilatlar 
çərçivəsində, həm də ölkə daxilində 
iqtisadiyyatımızı gücləndirirdik, ordu-
muzu gücləndirirdik. 

Təbii ki, bunun nəticəsində 
Azərbaycan son illər ərzində çox 
uğurlu inkişaf yolu keçmişdir və 
ildən-ilə bizim üstünlüyümüz özünü 
daha qabarıq şəkildə büruzə verirdi. 
Ali Baş Komandan dedi: “Ermənistan 
bizimlə rəqabət apara bilmədi. Mən 
son 17 il ərzində dəfələrlə demiş-
dim ki, Ermənistan öz xoşu ilə bizim 
torpaqlarımızdan işğalçı qüvvələrini 
çıxarmasa, biz bu məsələni hərbi 
yollarla həll edəcəyik. Mən 2003-cü 
ildə Prezident vəzifəsinə seçiləndə 

Konstitusiyamıza və müqəddəs 
Qurani-Kərimə əl basaraq and içmiş-
dim ki, Azərbaycanın ərazi bütövlüyü-
nü qoruyacağam. Bu gün böyük qürur 
hissi ilə deyə bilərəm ki, Azərbaycan 
öz istədiyinə nail oldu, tarixi ədaləti, 
beynəlxalq hüququ bərpa etdi”.

Bir daha xatırladaq ki, 44 günlük 
Vətən müharibəsində Azərbaycanın 
haqlı və ədalətli olmasına bax-
mayaraq, hərbi əməliyyatlara biz 
başlamamışdıq. Biz, sadəcə olaraq, 

Ermənistanın növbəti təxribatlarına 
cavab vermişdik və qəfil üzləşdiyimiz 
ağır artilleriya atəşləri nəticəsində 
həm mülki əhali, həm də hərbçilərimiz 
arasında itgilərə görə səbr kasamız 
daşmışdı. 

Bu məqamı Prezident, müzəffər 
Ali Baş Komandan sentyabrın 
 27-də Anım Günü ilə əlaqədar 
xalqa ünvanladığı müraciətdə daha 
konkret şəkildə ifadə edib. Dövlət 
başçımız xatırladır ki, həmin namərd 
atəş nəticəsində ilk saatlarda mülki 
şəxslər, hərbçilər həlak olmuşdur: 
“Mənim əmrimlə Azərbaycan Ordusu 
bu qanlı cinayətə cavab olaraq ge-
nişmiqyaslı əks-hücum əməliyyatına 
başlamış və 44 gün davam edən 
İkinci Qarabağ müharibəsində tam 
qələbə qazanmışdır”.

Fakt ondan ibarətdir ki, dövlətimiz, 
prezidentimiz, ordumuz və xalqımız 
son 17 ildə torpaqlarımızı düşmən 
tapdağından azad etmək üçün prinsi-
pial mövqe ortaya qoymuş, qətiyyətli 
hazırlıq işləri görmüş, cəbhənin 
bütün istiqamətlərində rəşadətli 
müharibə aparmış və düşməni diz 
çökdürərək, ləyaqətli qələbəyə nail 
olmuşdur. Dövlət başçımızın fikrincə, 
bu müharibə milli iradə, milli ruh, milli 
ləyaqətin təntənəsi idi.

Artıq orta məktəb şagirdlərindən 
Ali Baş Komandana qədər hamının 
yekdil qənaətidir ki, İkinci Qarabağ 
müharibəsi bizim şanlı tariximizdir. 
Azərbaycan Prezidenti deyir ki, bu 
qələbə tarixdə əbədi qalacaq. Doqqu-
zuncu sinif şagirdi İntizar Əliyevanın 

sosial şəbəkədəki qeydlərində 
isə qeyd edilir ki, İlham Əliyev 
Azərbaycan xalqına növbəti əsrlərdə 
də fəxr edə biləcəyimiz tarixi zəfəri 
bəxş etdi. 

Bu günlərdə sosial şəbəkədə 
səksəndən çox yaşı olan Qərib 
İbrahimovun fikirlərinə rast gəldim: 
“Bu müharibədir. Biri qalib gəlir, 
biri məğlub olur. Tarix boyu bizim 
məğlubiyyətlərimiz də az olmayıb. 
Ancaq mən İlham Əliyevə ona görə 
minnətdaram və ona görə “bu xalqın 
çörəyi ona halal olsun!” deyirəm ki, o, 
bir erməni uşağının, erməni qadını-
nın, əlilin, gəzə bilməyən qocanın, 
hətta sağlam, cavan mülki şəxsin 
öldürülməsinə imkan vermədi. O, 
təkcə qələbə ilə yox, bu mərdanəliklə, 
kişilik qeyrəti ilə də tarixə düşdü. 
Ermənilər isə  Xocalıda uşaqları 
qırmış, Kəlbəcərdə anadangəlmə əlil 
olan, araba ilə gəzən köməksiz adamı 
arabası ilə bərabər yandırmışdılar”.

Xatırladaq ki, dövlət başçımız 
hələ döyüşlərin getdiyi günlərdə – 
noyabrın 6-da “BBC News”a verdiyi 
müsahibədə dünya ictimaiyyətinin 
nəzərinə çatdırmışdı ki, heç kəs 
ermənilərlə azərbaycanlıların mənəvi 
keyfiyyətlərini müqayisə etməsin. 
Çünki bu müqayisə mümkün deyil: 
“Biz ermənilər deyilik. Onlar bizə qar-
şı etnik təmizləmə törədiblər. Onlar 
Dağlıq Qarabağdan və ətraf yeddi 
rayondan bütün azərbaycanlıları qo-
vublar. Ermənistanın etnik təmizləmə 
siyasəti nəticəsində bizim bir milyon 
qaçqın və məcburi köçkünümüz var. 
Lakin biz eyni qaydada davranma-

yacağıq. Biz qisas almayacağıq. 
Mən dəfələrlə demişəm, hətta onlar 
Gəncəni bombalayanda, hətta onlar 
Bərdəni bombalayanda, onlar başqa 
şəhərləri bombalayanda və 92 insanı, 
mülki şəxsi öldürdükdə mən dedim 
ki, biz qisasımızı döyüş meydanında 
alacağıq”. Aldıq və namərd qonşula-
rımızın bütün planlarını cəhənnəmə 
vasil etdik. 

Sonda qeyd edək ki, bizim 44 
günlük müharibədəki zəfərimizi 
“ləyaqətli” edən əsas amillərdən biri 
də bu qələbənin kompleks şəkildə qa-
zanılmasıdır. Yəni təkcə cəbhədə de-
yil, siyasətdə, diplomatiyada, informa-
siya müharibəsində – ümumiyyətlə, 
bütün sahələrdə qələbə bizim oldu. 
Bu məqamı dövlət başçımız xalqa 
müraciətlərindən birində daha aydın 
şəkildə ifadə etmişdi: “ Əgər Vətən 
müharibəsi dövründə xarici mətbuata 
diqqət yetirsək, görərik ki, əlbəttə, 
qərəzli, islamofob, anti-Azərbaycan, 
ermənipərəst məqalələr və reportajlar 
üstünlük təşkil edir. Ancaq, eyni za-
manda, əvvəlki dövrdən fərqli olaraq 
bir çox obyektiv, həqiqəti əks etdirən 
reportajlar, məqalələr də dərc edildi. 
Deyə bilərəm ki, biz informasiya 
müharibəsində qələbə qazandıq. Biz 
döyüş meydanında qələbə qazan-
dıq, informasiya məkanında qələbə 
qazandıq, siyasi müstəvidə qələbə 
qazandıq. Müharibənin nəticələri mən 
deyən kimi oldu”.

İttifaq MİRZƏBƏYLİ, 
“Xalq qəzeti”

Milli iradə, milli ruh və  
milli ləyaqətin təntənəsi 

Biz bundan sonra qalib ölkə, müzəffər xalq 
kimi yaşayacağıq və azad edilmiş torpaqları 
quracağıq, bərpa edəcəyik. O torpaqlara artıq 
həyat qayıdır, insanlar qayıdır. Bu qayıdışı 
ən qısa müddət ərzində təmin etmək bu gün 
bizim başlıca vəzifəmizdir.

İlham ƏLİYEV
Azərbaycan Respublikasının Prezidenti

Tarix boyu  dünyada  minlərlə müharibə olub. Hətta həmin 
müharibələrin yüz illər boyu  davam edəni də var. Buna baxmayaraq, 
nəticədə, bütün müharibələr sülhlə, barışla və birgə  əməkdaşlıqla 
başa çatıb. Lakin  burada xüsusilə vurğulanmalı daha mühüm bir 
reallıq da var. Belə ki, sonda sülh sazişinə razılaşanların biri həmin 
sənədi qalib kimi, digəri  isə  məğlub olaraq imzalayır. Sevinc və 
qürurla qeyd edirik ki, Prezident İlham Əliyev öz xalqının adını  nəinki 
türk tarixinə, ümumiyyətlə, dünya hərb tarixinə ləyaqətlə müharibə 
aparıb qalib gələn xalq kimi yazdırdı.

İtaliya şirkətlərinin Azərbaycanda fəaliyyəti alqışlanılır 
(əvvəli 1-ci səhifədə)

Hazırda Türkiyə düşməndən azad 
olunan ərazilərimizin həm minalardan 
təmizlənməsində, həm də təmizlənmə 
üçün təlimlərin keçirilməsində iştirak 
edir, yaşayış sahələrinin bərpa 
prosesində fəallıq göstərir. Şuşaya 
yolun çəkilməsi üçün ilk müqavilənin 
qardaş ölkə ilə bağlanması da bunun 
bariz ifadəsidir. Azərbaycanla dostluq 
və strateji tərəfdaşlıq səviyyəsində 
olan dövlətlərdən biri də İtaliyadır. 
Avropa İttifaqının üzv ölkələri arasın-
da İtaliya respublikamızın bir nömrəli 
siyasi, iqtisadi və ticarət tərəfdaşıdır.

Xatırladaq ki, son illər ərzində 
ölkəmizlə imzalanmış sənədlər 
sırasında “Azərbaycan Respublika-
sı ilə İtaliya Respublikası arasında 
Çoxölçülü Strateji Tərəfdaşlığın 
gücləndirilməsinə dair Birgə 
Bəyannamə” müstəsna əhəmiyyət 
daşıyır. Bu bəyannamə Azərbaycanın 
digər ölkələrlə, o cümlədən, “Böyük 
Yeddiliyin” və Avropa İttifaqının üzvü 
olan ölkə kimi İtaliyanın imzaladığı ilk 
sənəddir. 

Vətən müharibəsi başa çatan-
dan sonra parlament və hökumət 
səviyyəsində Azərbaycana 
nümayəndə heyəti göndərən ilk 
Avropa ölkəsi də məhz İtaliya oldu. 
Prezident İlham Əliyev ötən il de-
kabrın 9-da İtaliyanın Xarici İşlər və 

Beynəlxalq Əməkdaşlıq Nazirliyinin 
Dövlət katibi Manlio Di Stefano ilə 
görüşdə daha çox İtaliya şirkətinin 
Azərbaycanda fəaliyyətinə, xüsusilə 
işğaldan azad olunmuş ərazilərdə 
həyata keçiriləcək yenidənqurma, 
bərpa və infrastruktur layihələrinə 
cəlb edilməsinə dəstəyini xüsusi 
vurğuladı.    

 Azərbaycan Respublikasının 
Prezident İlham Əliyev İtaliyanın 
“La Repubblica” qəzetinə verdiyi 
müsahibədə də yuxarıda qeyd edilən 
məqamlara əsaslanaraq, deyib: “İlk 
ölkə Türkiyədir, ikincisi isə İtaliya-
dır. Bu, təsadüfi deyil. Bu, bizim 
seçimimiz idi. Mən demişdim ki, biz 
Böyük Qayıdışla bağlı yenidənqurma 
layihələrinə yalnız dost ölkələrdən 
olan şirkətləri dəvət edəcəyik. Bir 
neçə italyan şirkəti artıq müxtəlif 
layihələrdə, o cümlədən, Zəfər 
muzeylərinin, Memorial muzeylərin 
və İşğal muzeylərinin yaradılmasında 
iştirak edir. Artıq bir italyan şirkəti bir 
bölgənin enerji təminatı məsələsi ilə 
bağlı bizimlə müqavilə imzalayıb. 
Bundan əlavə, digər italyan şirkəti 
kənd təsərrüfatı məhsullarının is-
tehsalına sərmayə yatırmağa baş-
layıb. Beləliklə, italyan şirkətlərinin 
Azərbaycanda fəaliyyəti alqışlanılır və 
bu yenidənqurma işlərində daha çox 
italyan şirkətləri olacaq”.

 “La Repubblica” qəzetinin jurna-
listinin  “Avropada qazın qiymətində 
ciddi artım var. Trans–Adriatik 
qaz kəmərinin qiymətin müəyyən 
dərəcədə aşağı səviyyədə saxla-
nılmasında rolu ola bilər. Həmin 
boru xətti ilə bağlı hansı yeni im-
kanlar var?” sualına cavabında 
isə dövlətimizin başçısı bildirib ki, 
Azərbaycan hazırda əsas diqqəti 
Cənub Qaz Dəhlizinin sonuncu 
hissəsi olan Trans–Adriatik boru 
xəttinin başa çatdırılmasına yönəldib. 
Ötən ilin sonuncu günü – dekab-
rın 31-də ilk qazın Avropaya nəqli 
reallaşıb və bununla  da İtaliya 
Azərbaycandan qaz qəbul etməyə 
başlayıb. “Cənub Qaz Dəhlizi İta-
liya bazarını 8 milyard kubmetr və 
hətta bundan da artıq həcmdə qazla 
təmin edəcək. Yəni, bu iş artıq başa 
çatdırılıb. İndi isə biz gələcəyə bax-
malıyıq, çünki biz yeni qaz yataqları 
kəşf etmişik. Bununla yanaşı, möv-
cud yataqlardan da daha çox qaz 
hasil etməyi planlaşdırırıq. Həmçinin 
xarici investorlarla bərabər yenilənən 
enerji mənbələrinə böyük sərmayə 
qoyuruq”,-deyə Prezident İlham 
Əliyev bildirib.

Ölkə Prezidenti müsahibədə 
Əfqanıstanın yeni hökuməti ilə bağlı 
sualına cavabında Azərbaycanın 
xarici siyasətinin başlıca prinsipinin 
müstəqillik olduğunu xatırladaraq, 

 xarici siyasətimizdə tamamilə hər 
hansı xarici hökmranlıqdan azad 
yönlülüyə, praqmatikliyə xüsusi önəm 
verildiyini, mövqeyimizin məhz bu 
əsasda formalaşdığını vurğulayıb.  

Dövlətimizin başçısı, yuxarıda 
qeyd edilənlərlə bərabər, Avropa 
İttifaqı Şurasının prezidenti cənab 
Şarl Mişelin bu yay Azərbaycana 
səfəri zamanı Azərbaycan– Avropa 
İttifaqı əməkdaşlığının geniş gündəliyi 
ilə bağlı ətraflı müzakirələr aparıl-
dığını da diqqətə çatdırıb: “Bu gün 
Avropa İttifaqı bizim nəqliyyat po-
tensialımıza böyük maraq göstərir 
və bu sahədə fəal iştirak edir. Çünki 
biz Azərbaycanı Avrasiyanın mü-
asir infrastruktura və qonşularla 
şaxələndirilmiş kommunikasiya 
marşrutlarına malik mühüm nəqliyyat 
mərkəzinə çeviririk. Avropa İttifaqı bu 
prosesin bir hissəsi olmağı planlaş-
dırır. Biz, həmçinin Cənubi Qafqazda 
postmüharibə dövrünün inkişafında 
da Avropa İttifaqının rolunu müzakirə 
edirik”.

Prezident İlham Əliyev 
müsahibənin sonunda son vaxt-
lar Azərbaycanın qonşu İranla 
münasibətlərində nəzərə çarpan 
müəyyən problemlərin mövcudluğuna 
da ətraflı aydınlıq gətirib. 

V.BAYRAMOV,  
“Xalq qəzeti”

